
ANNOTATSIYA
Ushbu maqola O‘zbekistonda ayollarning adolatga erishish huquqini ta’minlash uchun 

Yevropa Ittifoqi mamlakatlarining tajribasiga asoslangan strategiyalarni ko‘rib chiqadi. Maqola 
ayollarning adolatga erishishidagi to‘siqlar, shu jumladan huquqiy, ijtimoiy-iqtisodiy va madaniy 
to‘siqlarni o‘rganib chiqadi. Yevropa Ittifoqi mamlakatlari tomonidan qo‘llanilgan yondashuvlar, 
jumladan, huquqiy yordam va vakillik, ixtisoslashgan sudlar, yuridik mutaxassislar uchun 
treninglar, ommaviy axborot vositalari orqali xabardorlikni oshirish kampaniyalari va 
jabrlanuvchilarni qo‘llab-quvvatlash xizmatlari tahlil qilingan. Maqola O‘zbekiston kontekstiga 
mos keladigan strategiyalar va tashabbuslarni taklif qiladi hamda hukumat, fuqarolik jamiyati 
tashkilotlari va xalqaro tashkilotlar o‘rtasidagi hamkorlikning ahamiyatini ta’kidlaydi.

Kalit so‘zlar: ayollarning adolatga erishi, Yevropa Ittifoqi, gender tengligi, huquqiy yordam, 
ixtisoslashgan sudlar, jabrlanuvchilarni qo‘llab-quvvatlash xizmatlari.
_________________________________________________________________________________

IMPROVING WOMEN’S ACCESS TO JUSTICE: EUROPEAN UNION COUNTRIES’ 
EXPERIENCE AND NATIONAL PRACTICE

1Ushbu maqola TDYU da amalga oshirilayotgan Innovatsion rivojlanish agentligi tomonidan ilmiy faoliyatga oid 
davlat dasturlari doirasida e’lon qilingan “Olima ayollar” tashabbuskor amaliy va innovatsion loyihasi (78-tur)” 
doirasida tayorlandi.

ANNOTATION
This article examines strategies for ensuring women’s right to access justice in Uzbekistan 

based on the experience of European Union countries. The article explores the barriers to 
women’s access to justice, including legal, socio-economic, and cultural obstacles. It analyzes 
approaches employed by European Union countries, including legal aid and representation, 
specialized courts, training for legal professionals, awareness-raising campaigns through media, 
and victim support services. The article proposes strategies and initiatives suitable for the 
Uzbekistan context and emphasizes the importance of cooperation between the government, 
civil society organizations, and international organizations.

Keywords: women’s access to justice, European Union, gender equality, legal aid, specialized 
courts, victim support services.

ПОВЫШЕНИЕ УРОВНЯ ДОСТУПА ЖЕНЩИН К ПРАВОСУДИЮ: ОПЫТ СТРАН 
ЕВРОПЕЙСКОГО СОЮЗА И НАЦИОНАЛЬНАЯ ПРАКТИКА

АННОТАЦИЯ
Данная статья рассматривает стратегии обеспечения права женщин на доступ 

к правосудию в Узбекистане, основанные на опыте стран Европейского Союза. В 
статье исследуются препятствия на пути доступа женщин к правосудию, включая 
правовые, социально-экономические и культурные барьеры. Анализируются подходы, 
применяемые странами Европейского Союза, в том числе юридическая помощь и 
представительство, специализированные суды, тренинги для юристов, кампании по 
повышению осведомленности через СМИ и службы поддержки жертв. Статья предлагает 
стратегии и инициативы, подходящие для контекста Узбекистана, и подчеркивает 
важность сотрудничества между правительством, организациями гражданского 
общества и международными организациями.

Ключевые слова: доступ женщин к правосудию, Европейский Союз, гендерное 
равенство, юридическая помощь, специализированные суды, службы поддержки жертв.
_________________________________________________________________________________

Adolatga erishish huquqi inson huquqlarining asosiy prinsipi bo‘lib, u Inson huquqlari 
umumjahon deklaratsiyasi (UDHR), Fuqarolik va siyosiy huquqlar to‘g‘risidagi xalqaro pakt 
(ICCPR) va Xotin-qizlarga nisbatan kamsitishning barcha shakllariga barham berish to‘g‘risidagi 
konvensiya (CEDAW) kabi xalqaro shartnomalar va hujjatlarda mustahkamlangan [1; 2]. Shunga 
qaramasdan, butun dunyo bo‘ylab ayollar adolatga erishishda to‘siqlarga duch kelishda davom 
etmoqdalar, bu esa ularning huquqlarini inkor etishga va gender tengsizligini davom ettirishga 
olib keladi [3].

Dunyoda ayollarning adolatga erishishi borasida turli to‘siqlarga uchrashini ko‘rishimiz 
mumkin. Xususan, gender stereotiplari, kamsitish, huquqiy savodxonlikning yetishmasligi, 
moliyaviy cheklovlar va jazo yoki uyat qo‘rquvi kabi turli ijtimoiy, iqtisodiy va madaniy omillar 
bilan cheklanadi [4]. Ushbu to‘siqlar ayollarning huquq buzilishi holatlarida huquqiy himoya 
vositalarini izlashiga to‘sqinlik qiladi va ularning jamiyatda ishtirok etishini cheklaydi.

Bu borada, mamlakatimizda ham ayollarning adolatga erishishini ta’minlash zarurligini tan 
olgan holda, hukumatimiz tomonidan turli xil qonunchilik hujjatlari, chora-tadbir va dasturlar 
qabul qilinmoqda. Shu nuqtai nazaridan, O‘zbekistonda ayollarning adolatga erishishini 
yengillashtirish uchun Yevropa Ittifoqi mamlakatlari tomonidan qo‘llaniladigan strategiyalarni 

aniqlash va tahlil qilish muhim ahamiyat kasb etadi. Chunki bizga ma’lumki, Yevropa 
mamlakatlarida ayollarning sud tizimi va boshqa tegishli institutlar orqali o‘z huquqlarini 
himoya qilishga to‘sqinlik qiladigan to‘siqlarni yengib o‘tish masalalari dunyoda eng ilg‘or usul 
ekanligi tan olingan [3].

Xalqaro hamjamiyat uzoq vaqtdan beri inson huquqlari va gender tengligiga erishish uchun 
ayollarning huquqlarini himoya qilish muhim unsur sifatida tan olgan. Ularni huquqiy himoya 
vositalariga bo‘lgan huquqlarini shakllantirish uchun ko‘plab yirik xalqaro hujjatlar qabul 
qilindi. Shulardan biri, 1979-yildagi BMT Bosh Assambleyasi tomonidan qabul qilingan Xotin-
qizlarga nisbatan kamsitishning barcha shakllariga barham berish to‘g‘risidagi konvensiyadir 
(CEDAW). CEDAW xotin-qizlarga nisbatan kamsitishni bartaraf etish va ularning hayotning 
barcha sohalarida, shu jumladan huquqiy himoya vositalariga erishishda teng huquqlarini 
ta’minlash bo‘yicha unga a’zo bo‘lgan davlatlarning majburiyatlarini belgilovchi asosdir. 

Ushbu hujjatga qo‘shimcha ravishda, 1995-yilda Pekin shahrida bo‘lib o‘tgan Xotin-qizlar 
masalalari bo‘yicha to‘rtinchi Butunjahon konferensiyasida qabul qilingan Pekin deklaratsiyasi 
va Harakatlar platformasi ayollarning adolatga bo‘lgan huquqining ahamiyatini ta’kidlovchi 
hujjatlarni ko‘rsatib o‘tish kerak [2]. Harakat platformasi ayollarni adolatga erishishini asosiy 
muammo sifatida ajratib ko‘rsatadi va sud jarayonlarida gender nomutanosibligini bartaraf 
etishni tavsiya qiladi. U hukumatlardan ayollarning ma’lumot, yordam va qo‘llab-quvvatlash 
xizmatlaridan foydalanishini ta’minlashni so‘raydi va sudyalar, advokatlar va huquqni muhofaza 
qilish organlari xodimlari uchun gender masalalariga bag‘ishlangan treninglarni o‘tkazishni 
tavsiya qiladi.

Bulardan tashqari, ayollarning adolatga erishishi samaradorligini oshirishga qaratilgan 
boshqa ko‘plab universal shartnomalar va sa’y-harakatlar mavjud. Xususan, 2012-yilda qabul 
qilingan Jinoyat odil sudlov tizimida huquqiy yordam olish bo‘yicha BMTning tamoyillari va 
ko‘rsatmalari, noqulay ahvoldagi ayollar, shu jumladan, kambag‘al aholi vakillari uchun yuridik 
yordam xizmatlarini ko‘rsatish zarurligini ta’kidlaydi. 2015-yilda esa, BMT Bosh Assambleyasi 
tomonidan qabul qilingan Barqaror rivojlanish maqsadlari (SDGs) adolatga erisha oladigan 
inkluziv jamiyatlarni ilgari surish va barcha darajalarda samarali, shaffof institutlarni yaratishni 
maqsad qilgan 16-maqsadni o‘z ichiga oladi (16.3-maqsad, xususan, hamma uchun adolatga 
erishishni ta’minlashga qaratilgan) [5].

Yevropa Kengashi mintaqaviy darajada ayollarning adolatga erishishini ilgari surishda 
yetakchi rol o‘ynaydi. Ularning tashabbuslaridan biri - Istanbul konvensiyasi, rasmiy ravishda 
Ayollarga qarshi zo‘ravonlikning oldini olish va unga qarshi kurashish to‘g‘risidagi Yevropa 
Kengashi konvensiyasi sifatida tanilgan [6]. Ushbu keng qamrovli hujjat, ayollarga qarshi 
zo‘ravonlikni oldini olishga qaratilgan va ayollarning adolatga erisha olishini ta’minlashning 
ahamiyatini ta’kidlaydi. Konvensiya davlatlardan qonunlar qabul qilishni va ayollarning tegishli 
huquqiy himoya va yordamdan foydalanishini ta’minlash, shuningdek, huquqni muhofaza qilish 
organlari xodimlarini ayollarga qarshi zo‘ravonlikni samarali bartaraf etishni talab qiladi. 

Ushbu global shartnomalar davlatlar uchun ayollarning adolatga erishishini qo‘llab-
quvvatlash bo‘yicha o‘z siyosati va amaliyotini shakllantirish uchun dasturulamal vazifasini 
bajaradi. Bu kabi sa’y-harakatlarga qaramay, butun dunyo bo‘ylab ayollar adolatga erishishda 
to‘siqlarga duch kelishda davom etmoqda, bu esa ushbu qoidalarni tatbiq etish uchun xalqaro 
va milliy darajada muvofiqlashtirilgan harakatlarni  amalga oshirish kerakligini ko‘rsatadi.

O‘zbekistonda ham gender tengligi va ayollarni adolatga erishishi yo‘lida bir qancha amaliy 
va huquqiy choralar ko‘rildi. Jumladan, tazyiq va zo‘ravonlikka uchragan xotin-qizlar va ularning 
voyaga yetmagan farzandlariga ijtimoiy xizmat ko‘rsatishning ma’muriy reglamenti tasdiqlandi.

Unga ko‘ra, tazyiq va zo‘ravonlikdan jabrlangan shaxslar, boshqa jismoniy hamda yuridik 
shaxslar tomonidan tazyiq va zo‘ravonlik holati to‘g‘risida quyidagi shakllarda murojaat qilinadi:

- “Inson” ijtimoiy xizmatlar markazlari yoki ijtimoiy xodimga;
- ichki ishlar organlari navbatchilik qismining “102” telefon raqamlariga yoki bevosita 

profilaktika inspektorlariga;
- “112” yagona dispetcherlik xizmati hamda 1146 qisqa raqamli “ishonch telefoni”ga.
Murojaat bo‘yicha 24 soat ichida quyidagilar amalga oshiriladi:

- xotin-qizlar faoli va mahalladagi profilaktika inspektori tomonidan tazyiq va zo‘ravonlikni 
sodir etgan shaxs bilan suhbat o‘tkaziladi;

- ijtimoiy xodim xotin-qizlar va ularning voyaga yetmagan farzandlarining holatini dastlabki 
tarzda baholash choralarini ko‘radi;

- profilaktika inspektori xotin-qizlarga himoya orderi rasmiylashtiradi hamda zaruratga 
ko‘ra birlamchi ko‘mak xonalariga joylashtirish uchun tegishli dalolatnomani rasmiylashtirishga 
doir choralarni ko‘radi;

- ijtimoiy xodim va profilaktika inspektori tomonidan xotin-qizlar va ularning voyaga 
yetmagan farzandlari ularning roziligi asosida birlamchi ko‘mak xonasiga joylashtiriladi [7].

Yuqoridagi sa’y-harakatlarga qaramasdan, ayollarning adolatga erishishida duch keladigan 
muammolar va to‘siqlar mavjud. Bular asosan, institutsional, huquqiy, ijtimoiy-iqtisodiy va 
madaniy to‘siqlardan iborat bo‘ladi. Ushbu to‘siqlar ko‘pincha bir-birini to‘ldirib turadi va 
bu ayollarning adolatga erishish qobiliyatiga nisbatan ko‘proq ta’sir ko‘rsatadigan to‘siqlar 
to‘plamini yaratadi.

Huquqiy to‘siqlar adolatga erishayotgan ayollar uchun muammo tug‘diradi. Davlatlardagi 
kamsituvchi qonunlar va amaliyotlar ayollarning huquqlarini cheklaydi va gender tengsizligini 
davom ettiradi [8]. Misol uchun, ayollarga qarshi zo‘ravonlikning ayrim shakllari, masalan, 
zo‘rlash yoki oilaviy zo‘ravonlik, ba’zi huquqiy tizimlarda jinoyat sifatida tan olinmasligi mumkin. 
Murakkab huquqiy va uzoq davomli jarayonlar hamda tekin huquqiy yordamning yoqligi yoki 
sud xarajatlarining mavjudligi ayollarni adolat izlashdan tiyilishiga olib kelishi mumkin.

Gender tengligiga qaratilgan amaliyotning yo‘qligi va mutaxassislarning gender masalalari 
bo‘yicha yetarli darajada bilimga ega emasligi natijasida qaror qabul qilishda nomutanosiblikka 
olib kelishi mumkin [3]. Bu jabrlanuvchilarni ayblash, shikoyatchilar uchun dushmanona 
munosabat va ayollarning guvohliklarini jiddiy qabul qilmaslikda ko‘rinishi mumkin. Zo‘ravonlik 
yoki jinsiy tajovuz kabi ayollarga nisbatan nomutanosib ta’sir ko‘rsatadigan holatlarni ko‘rib 
chiqish uchun maxsus sudlar bo‘lmasa, bu adolat izlayotgan ayollar uchun qo‘rqinchli muhit 
yaratishi mumkin.

Ayollar uchun, ayniqsa zaif qatlam (keksa ayollar, nogironligi bo‘lgan xotin-qizlar, qishloq 
joylarida yashaydigan ayollar migrant ayollar va boshqalar) uchun adolatga erishishda ijtimoiy 
omillar bilan bog‘liq qiyinchiliklar to‘sqinlik qiladi. Moliyaviy cheklovlar ularni advokat yollash, 
sud xarajatlarini qoplash yoki sud jarayonlarida ishtirok etish imkoniyatini cheklashi mumkin 
[9]. Ta’lim imkoniyatlari va ma’lumotlarning cheklanganligi ayollarning o‘z huquqlari to‘g‘risidagi 
bilimlariga ta’sir qilishi, huquq buzilishlarini aniqlash va bu haqda xabar berishni qiyinlashtirishi 
mumkin. Boshpana, maslahat va tibbiy yordam kabi qo‘llab-quvvatlash xizmatlarining yo‘qligi 
ayollarni gender asosidagi zo‘ravonlik holatlarida adolatga erishishga to‘sqinlik qilishi mumkin. 

Bundan tashqari, gender stereotiplari va ijtimoiy me’yorlarga asoslangan madaniy to‘siqlar 
ham ayollarning adolatga erisholmasligiga olib keladi [10, 11]. Ba’zi jamiyatlarda jinoyat haqida 
xabardor qilgan yoki yordam izlagan ayollar ijtimoiy qoralanishi, jabrlanuvchi sifatida ayiblanishi 
va hatto huquqbuzarlar yoki ularning ijtimoiy doiralari tomonidan jazolanishi mumkin. Oilalar 
ichida ayollarga nisbatan zo‘ravonlikning me’yorlashuvi va unga murosasizlik ayollar uchun 
shafqatsizlikni aniqlash va bu haqida xabar berishni qiyinlashtirishi mumkin. Oila obro‘siga 
ustuvorlik beradigan yoki ayollarni qarindoshlariga qarshi gapirmaslikka undaydigan madaniy 
e’tiqodlar ularning sukutini yanada mustahkamlashi va ularning adolatga erishish imkoniyatini 
qiyinlashtirishi mumkin.

Ushbu to‘siqlarning o‘zaro bog‘liqligini e’tibordan qochirmaslik muhim. Nogironligi bo‘lgan 
yoki past daromadli ayollar tengsizlikning ko‘p jihatlarini birdaniga boshdan kechiradilar. 
Bunday ayollar sudga murojaat qilishning cheklanganligi, til to‘siqlari yoki ijtimoiy mavqei 
asosidagi kamsitishlar kabi omillar tufayli adolatga erishishda qiyinchiliklarga duch kelishlari 
mumkin.

Ushbu to‘siqlarni tan olish va ular bilan kurashish ayollarning adolatga erishishini 
yaxshilashga qaratilgan yondashuvlarni ishlab chiqish uchun juda muhimdir. Buning uchun 
gender tengsizligi va kamsitishning asosiy sabablarini hal qilish bilan bir qatorda, turli xil 
ijtimoiy kelib chiqishiga ega bo‘lgan ayollarning o‘ziga xos ehtiyojlari va tajribalarini hisobga 

oladigan ko‘p qirrali yondashuv talab etiladi.
Yevropa Ittifoqi mamlakatlarining eng yaxshi amaliyotlari
Yevropa Ittifoqi a’zo davlatlari ayollarning adolatga erishishini yaxshilashga qaratilgan 

bir qator chora-tadbirlar va dasturlarni qabul qilib, boshqa mamlakatlarda ham qo‘llanilishi 
mumkin bo‘lgan mexanizm va muvaffaqiyatli strategiyalarni joriy etdilar [12]. Ushbu 
tashabbuslar huquqiy yordam va vakillikni ta’minlash, ixtisoslashgan sudlarni tashkil etish, 
yuridik mutaxassislar uchun treninglar o‘tkazish, xabardorlikni oshirish kampaniyalarini olib 
borish va jabrlanuvchilar uchun qo‘llab-quvvatlash xizmatlarini taqdim etishni o‘z ichiga oladi.

Huquqiy yordam va vakillik
Ayollarga, ayniqsa ijtimoiy qiyinchiliklarga duch kelganlarga huquqiy tizimda samarali 

harakat qilish va o‘z huquqlarini himoya qilish uchun huquqiy yordam va vakillikdan 
foydalanishni ta’minlash juda muhimdir [13]. Yevropa Ittifoqining bir nechta mamlakatlari 
vakillik xarajatlarini qoplay olmaydigan ayollar uchun arzon huquqiy yordam taqdim etadigan 
yuridik yordam dasturlarini ishlab chiqdi. Masalan, Fransiya Adliya vazirligining “Ayollar – 
zo‘ravonlik qurbonlari uchun qonunga kirish” tashabbusi gender asosidagi zo‘ravonlikdan 
jabrlanuvchi ayollarga huquqiy yordam va vakillik taqdim etadi. Dastur ayollarga qarshi 
zo‘ravonlik bilan bog‘liq ishlarni olib borish uchun o‘qitilgan advokatlar tarmog‘ini o‘z ichiga 
oladi va jabrlanuvchilarga moslashtirilgan yordam ko‘rsatadi. Bundan tashqari, Fransiyada The 
Violence Femmes Info ishonch telefoni (3919) bepul va ko‘p tillarda yordam beradi. U oilaviy 
zo‘ravonlik qurbonlarini qo‘llab-quvvatlovchi ishonch telefoni sifatida tashkil etilgan. O‘shandan 
beri u yanada rivojlanib bordi va ayollarga nisbatan zo‘ravonlikning barcha shakllarini 
ko‘rib chiqadi. Ishonch telefoni Federation Nationale Solidarité Femmes (FNSF) tomonidan 
boshqariladi. Ishonch telefoni davlat va xususiy mablag‘lar hisobidan moliyalashtiriladi [13].

Xuddi shunday, Belgiyaning “Jabrlanuvchilar huquqlari tashabbusi” zo‘ravonlik yoki jinsiy 
zo‘ravonlikka uchragan ayollarga huquqiy yordam va vakillik taqdim etadi. Dastur ayollarga 
huquqiy yordam, maslahat va tibbiy yordamni bir joyda olishga imkon beradigan yaxlit 
yondashuvni o‘z ichiga oladi. Ushbu yaxlit strategiya ayollar adolat va yordamga erishishda duch 
keladigan to‘siqlarni kamaytirish va ikkilamchi jarohatlanish ehtimolini kamaytirish maqsadida 
ishlab chiqilgan [14].

Ixtisoslashgan sudlar
Ayollarga nisbatan nomutanosib ta’sir ko‘rsatadigan gender asosidagi zo‘ravonlik, oila 

huquqi masalalari yoki boshqa masalalar bilan shug‘ullanadigan ixtisoslashgan sudlar ayollar 
uchun adolat izlashda qo‘llab-quvvatlovchi va moslashtirilgan muhit yaratishi mumkin. Bu 
ixtisoslashgan sud organlari ayollarga qarshi zo‘ravonlik ishlarini ko‘rib chiqish tajribasiga ega 
bo‘lgan va ayol jabrlanuvchilarning o‘ziga xos ehtiyojlari va tajribalariga e’tibor qaratadigan 
sudyalar, prokurorlar va huquqiy mutaxassislar bilan to‘ldirilishi mumkin.

Buyuk Britaniya zo‘ravonlik bilan bog‘liq ishlarni ko‘rib chiqish uchun ixtisoslashgan sudlarni 
tashkil etdi, ularning maqsadi ayollarga zo‘ravonlikdan himoyalanishda yanada yaxshi yordam 
va samaraliroq jarayonni taqdim etishdir. Ushbu sudlar zo‘ravonlik holatlarini boshqarish uchun 
o‘qitilgan va jabrlanuvchilarga moslashtirilgan yordam ko‘rsatadigan prokurorlar, magistrlar va 
qo‘llab-quvvatlash xodimlari jamoalariga ega. Ular ayollar maslahat, boshpana va boshqa zarur 
yordamlardan foydalana olishini ta’minlash uchun qo‘llab-quvvatlash xizmatlari bilan yaqindan 
hamkorlik qilishadi [15].

Yuridik mutaxassislar uchun gender bo‘yicha treninglar
Sudyalar, advokatlar va boshqa yuridik mutaxassislarga gender bo‘yicha treninglar 

o‘tkazish adolat tizimida tarafkashlik va kamsitishni kamaytirish uchun juda muhimdir [16]. Bu 
treninglar ularga ayollarning adolatga erishishda duch keladigan qiyinchiliklarini tushunishga 
yordam beradi va ularni huquqiy jarayon davomida ayollarni qo‘llab-quvvatlash uchun javoblar 
va strategiyalarni ishlab chiqishga qodir qiladi.

Belgiya Adliya vazirligi “Jabrlanuvchilar huquqlari tashabbusi”ni joriy etdi, u ayollarga 
qarshi zo‘ravonlik bilan bog‘liq ishlarni olib borish bo‘yicha yuridik mutaxassislar va yordamchi 
xodimlar uchun treninglarni o‘z ichiga oladi. Trening oilaviy zo‘ravonlik dinamikasini tushunish, 
jabrlanuvchilarga jarohatning ta’sirini aniqlash va jabrlanuvchilar bilan ishlashda samarali 

aloqa strategiyalaridan foydalanish kabi mavzularni qamrab oladi. Ushbu loyiha ayollarga 
qarshi zo‘ravonlik holatlarini boshqarish uchun ko‘rsatmalar va protseduralarni ishlab chiqishni 
ham o‘z ichiga oladi, bunda adolatni butun sud tizimida jabrlanuvchiga e’tiborli yondashuv 
ta’minlanadi [14].

Shvetsiyada Milliy Sudlar Boshqarmasi sudyalar va huquqshunoslar uchun gender tengligi 
va ayollarga qarshi zo‘ravonlik bilan bog‘liq ishlarni ko‘rib chiqish bo‘yicha o‘quv dasturini 
ishlab chiqdi. O‘quv dasturi gender asosidagi zo‘ravonlikning madaniy jihatlari, jarohatning 
qurbonlarga ta’siri va ayol jabrlanuvchilar bilan empatik intervyular o‘tkazishning samarali 
usullari kabi mavzularni o‘z ichiga oladi. Bundan tashqari, sud zallarida gender jihatlarni 
inobatga olgan yondashuvni rivojlantirish uchun ayollarga qarshi zo‘ravonlik bilan bog‘liq 
ishlarni boshqarish uchun qo‘llanmalar va nazorat ro‘yxatlarini ishlab chiqishni o‘z ichiga oladi 
[17].

Xabardorlikni oshirish kampaniyalari va huquqiy savodxonlik
Ayollarning huquqlari va mavjud qonuniy variantlar to‘g‘risida xabardorlikni oshirish 

ularning huquqlari buzilganda ayollarni adolat izlashga undashda muhim ahamiyatga ega. 
Yevropa Ittifoqi mamlakatlari ayollarni o‘z huquqlari va ularga taqdim etiladigan huquqiy 
yordamlar haqida xabardor qilishga qaratilgan kampaniyalar va tashabbuslarni amalga 
oshirdilar [3]. Ushbu tashabbuslar ko‘pincha adolatga erishishda to‘siqlarga duch kelishi 
mumkin bo‘lgan zaif qatlam (keksa ayollar, nogironligi bo‘lgan xotin-qizlar, qishloq joylarida 
yashaydigan ayollar migrant ayollar va boshqalar) ayollariga qaratilgan.

Finlyandiyada Adliya vazirligi immigrant va zaif qatlamga mansub ayollar o‘rtasida 
xabardorlikni oshirish uchun “Huquqlaringizni biling” kampaniyasini boshladi. Ushbu 
kampaniya ayollarning huquqlari va huquqiy xizmatlar to‘g‘risida turli tillardagi materiallarni 
yaratishni, shuningdek, maktablar, jamoat markazlari va diniy muassasalarda targ‘ibot 
tadbirlarini o‘tkazishni o‘z ichiga oladi. Bundan tashqari, kampaniya ozchilik jamoalari va adolat 
tizimi o‘rtasidagi aloqa bo‘shlig‘ini bartaraf etishga yordam berish uchun jamoat yetakchilari va 
“madaniy vositachilar”ni o‘qitishni o‘z ichiga oladi [18].

Xuddi shunday, Germaniyaning “Barcha ayollar uchun huquqlar” kampaniyasi zaiflashgan 
yoki chetga chiqqan ayollar orasida ayollarning huquqlari va mavjud huquqiy qo‘llab-quvvatlash 
xizmatlari to‘g‘risida xabardorlikni oshirishga qaratilgan. Ushbu tashabbus madaniy jihatdan 
ilg‘or ayollarning huquqlari to‘g‘risidagi ma’lumot materiallari ishlab chiqishni, shuningdek, 
ayollar yordam yuzasidan murojaat qiladigan jamoat markazlari va tegishli joylarda targ‘ibot 
tadbirlarini o‘tkazishni o‘z ichiga oladi. Bundan tashqari, kampaniya ayollar turli tillarda 
ma’lumot va qo‘llab-quvvatlash xizmatlaridan foydalanishi mumkin bo‘lgan ishonch telefoni 
liniyasi va onlayn platformani yaratadi [19].

Jabrlanuvchilarni qo‘llab-quvvatlash xizmatlari
Zo‘ravonlik yoki shafqatsizlikka uchragan ayollar uchun keng qamrovli qo‘llab-quvvatlash 

xizmatlarini taqdim etish ularning ehtiyojlarini qondirish va adolatga erishishni yengillashtirish 
uchun juda muhimdir [3]. Ushbu qo‘llab-quvvatlash xizmatlari ayollarning ehtiyojlariga 
moslashtirilgan maslahat, boshpana, tibbiy yordam va huquqiy yordamni taklif qiladi.

Italiyada “Ayollarga nisbatan zo‘ravonlikka qarshi kurash markazlari tarmog‘i” zo‘ravonlik 
yoki gender asosidagi zo‘ravonlikka uchragan ayollarga keng qamrovli yordam ko‘rsatadi. 
Tarmoq boshpanalar, maslahat xizmatlari, huquqiy yordam va zo‘ravonlik ta’siridan aziyat 
chekkanlarga ixtisoslashgan xizmatlarni o‘z ichiga oladi. Ushbu markazlar ayollarga qarshi 
zo‘ravonlikka jabrlanuvchiga e’tibor beradigan tarzda javob berish uchun huquqni muhofaza 
qiluvchi organlar va ijtimoiy xizmatlar bilan yaqindan hamkorlik qilishadi [20].

Misol uchun, Avstriyadagi “Ayollar – zo‘ravonlik qurbonlari uchun yordam markazlari” 
zo‘ravonlik, jinsiy tajovuz yoki boshqa gender asosidagi zo‘ravonlikka duch kelgan ayollarga har 
tomonlama yordam ko‘rsatadi. Ushbu markazlar inqiroz aralashuvi, xavfsizlikni rejalashtirish, 
himoya xizmatlari va uzoq muddatli maslahat va qo‘llab-quvvatlashni taklif etadi. Ular, 
shuningdek, ayollarning huquqlari va ehtiyojlari huquqiy jarayonlar davomida to‘g‘ri hal 
qilinishini ta’minlash uchun huquqni muhofaza qiluvchi organlar va sud tizimi bilan hamkorlik 
qilishadi [21].

Ayollarning adolatga erishishini ta’minlash gender tengligiga erishish va ularning huquqlarini 
himoya qilish uchun juda muhimdir. Ushbu maqolada yoritilgan strategiyalar Yevropa Ittifoqi 
mamlakatlarining ayollar adolatga erishishda duch keladigan to‘siqlarni bartaraf etishga qay 
darajada intilayotganini ko‘rsatadi. Huquqiy yordam dasturlarini joriy etish, ixtisoslashgan 
sudlarni tashkil etish, yuridik mutaxassislar uchun gender bo‘yicha treninglar o‘tkazish, 
ayollarning huquqlari to‘g‘risida xabardorlikni oshirish va jabrlanuvchilar uchun keng qamrovli 
qo‘llab-quvvatlash xizmatlarini taqdim etish orqali Yevropa Ittifoqi mamlakatlari ayollarning 
adolatga erishishini osonlashtirishda sezilarli yutuqlarga erishdilar.

Shu bilan birga, ushbu tashabbuslarning barqaror bo‘lishi va har bir mamlakatning ijtimoiy 
va huquqiy muhitiga mos ravishda moslashtirilishi kerakligini tushunish muhimdir. Yevropa 
Ittifoqi mamlakatlarining eng yaxshi amaliyotlari yo‘nalish va harakatlar bir qator dasturlarni 
taklif qilsa ham, ular turli muhitda ayollar duch keladigan ehtiyojlar va qiyinchiliklarga mos 
ravishda moslashtirilishi kerak. Buning uchun huquqiy tuzilmalar, ijtimoiy normalar va gender 
tengligi va adolatga nisbatan madaniy qarashlarni o‘z ichiga olgan kontekstni tushunish kerak.

Bundan tashqari, ayollarning adolatga erishishini yaxshilash faqat huquqiy islohotlar yoki 
institutsional o‘zgarishlardan tashqari muammolarni hal qilishga qaratilgan yondashuvni 
talab qiladi. Bu gender tengsizligi va kamsitishning asosiy sabablarini, masalan, diniy e’tiqod, 
iqtisodiy tengsizlik va ijtimoiy chegaralanishni hal qilishni o‘z ichiga oladi.

Ayollarni gender tengligi va qo‘llab-quvvatlashni rag‘batlantirish uchun jamoat yetakchilari, 
o‘qituvchilar va ommaviy axborot vositalari kabi guruhlar bilan ishlash muhimdir. Yevropa 
Ittifoqining eng yaxshi amaliyotlarini qo‘llash va moslashtirish uchun hukumatlar, fuqarolik 
jamiyati tashkilotlari va xalqaro tashkilotlar bilan hamkorlik qilish juda muhimdir. Global 
miqyosda muloqot va hamkorlik uchun platformalarni yaratish ayollarning adolatga erishishini 
yaxshilash bo‘yicha tajribalar va strategiyalar almashinuviga yordam berishi mumkin [22].

Ayollarning adolatga erishishida duch keladigan qiyinchiliklarni tan olish juda muhimdir. Zaif 
qatlamga mansub (keksa ayollar, nogironligi bo‘lgan xotin-qizlar, qishloq joylarida yashaydigan 
ayollar, migrant ayollar va boshqalar) ayollarning ehtiyojlariga javob berish uchun maqsadli 
aralashuvlar va qo‘llab-quvvatlash xizmatlari kerak. Ular duch keladigan kamsitishning turli 
shakllariga qarshi kurashish uchun iqtisodiy choralarni birlashtirish foydali bo‘lishi mumkin.

Ayollarning adolatga erishishini ta’minlash uzoq muddatli jarayon bol’ganligi sababli, 
huquqiy yordamga, jabrlanuvchilarni qo‘llab-quvvatlash xizmatlariga va institutsional 
o‘zgarishlarga sarmoya kiritishni talab qiladi [1]. Hukumatlar ushbu xizmatlarni tashkil etish 
va qo‘llab-quvvatlash uchun resurslarni ajratishi, ularning qulay, arzon va madaniy ehtiyojlarga 
mos kelishini ta’minlashi kerak. Ushbu o‘zgarishni ustuvor deb bilish va ayollarning adolatga 
erishishini qo‘llab-quvvatlash nafaqat ma’naviy jihatdan to‘g‘ri, balki barqaror rivojlanish va 
ijtimoiy taraqqiyot uchun ham juda muhim.

Barcha ayollar uchun adolatga erishishni ta’minlash uchun Yevropa mamlakatlaridagi 
strategiyalardan namuna sifatida foydalanishimiz mumkin. Ushbu strategiyalarni amalga 
oshirish qonunchilikdagi o‘zgarishlar, institutsional o‘zgarishlar, ijtimoiy dasturlar va madaniy 
moslashishlarni talab qiladi. Bu sa’y-harakatlar hukumatlar, nodavlat tashkilotlar, xalqaro 
tashkilotlar va ayollarning o‘zlarining faol ishtiroki va kuchayishini talab qiladi. Birgalikda 
ishlash va o‘zaro o‘rganish orqali har bir ayol kamsitilmasligi yoki to‘siqlarsiz adolatni izlay 
oladigan dunyoni yaratish mumkin.

